
STATISTIK BAHOLASH VA EKONOMETRIK 
MODELLASHTIRISH ORQALI BIZNES 

RIVOJLANISH TENDENSIYALARINI 
SAMARADORLIGINI BAHOLASH

Xabibullayev Ibrohim
Toshkent gumanitar fanlar universiteti 
professori, texnika fanlari doktori, akademik  

Annotatsiya: Mazkur maqola O‘zbekiston Respublikasida biznes muhitining dinamik o‘zgarishlarini statistik tahlil qilish va 
samaradorligini baholashning ahamiyatini va zaruriyatini chuqur tahlil qiladi. Maqolada kichik va o‘rta biznes subyektlarining 
iqtisodiyotning turli tarmoqlaridagi o‘rni va ularning yalpi ichki mahsulotdagi ulushi keng qamrovli tahlil etilgan. Tadqiqot 
davomida sohalar bo‘yicha statistik tahlillar olib borilib, kichik biznesning rivojlanishiga ta’sir ko‘rsatuvchi asosiy omillar 
aniqlangan. Regression tahlil va vaqtli qatorlar modellarini qo‘llagan holda, biznes rivojlanishining jarayonlari va davlat 
tomonidan qabul qilingan iqtisodiy chora-tadbirlarning samaradorligi statistik jihatdan baholandi. Shuningdek, maqolada 
biznes subyektlari faoliyatidagi salbiy va ijobiy o‘zgarishlar sabablarini tahlil qilib, samaradorlikni oshirishga doir amaliy 
tavsiyalar keltirilgan. Ushbu tadqiqot kichik tadbirkorlikni rivojlantirish strategiyalarini takomillashtirish va davlat siyosatida 
ilmiy asoslangan qarorlar qabul qilishda muhim rol o‘ynaydi.

Kalit soʻzlar: tadbirkorlik rivojlanishi, regressiya tahlili, vaqt qatorlari, davlat siyosati, biznes strategiyalari, innovatsion 
tadbirkorlik.
Abstract: This article is dedicated to the importance and necessity of conducting a statistical analysis of the dynamic 
changes in the business environment of the Republic of Uzbekistan and assessing its effectiveness. The paper examines 
the role of small and medium-sized business entities across various sectors of the economy and their share in the 
gross domestic product (GDP). Within the scope of the study, sector-specific analyses were carried out, and the factors 
influencing the development of small businesses were identified. Using regression analysis and time series models, 
the business development processes were statistically analyzed, and the effectiveness of measures implemented by 
the government was evaluated. Additionally, the article presents the reasons for changes in the activities of business 
entities and offers recommendations for their improvement. This research holds significant theoretical and practical 
value for enhancing the strategy for developing small entrepreneurship and making scientifically grounded decisions in 
government policy.

Key words: entrepreneurship development, regression analysis, time series, public policy, business strategies, innovative 
entrepreneurship.

Saidova Marhabo Xabibullo qizi
Kadrlar malakasini oshirish va statistik 

tadqiqotlar instituti doktoranti (DSc)

Аннотация: Данная статья посвящена актуальности и необходимости статистического анализа динамических 
изменений в бизнес-среде Республики Узбекистан, а также оценке эффективности таких изменений. В статье 
исследуется роль субъектов малого и среднего бизнеса в различных секторах экономики и их вклад в валовый 
внутренний продукт (ВВП). В рамках исследования проведены отраслевые анализы, выявлены ключевые факторы, 
влияющие на развитие малого бизнеса. С использованием регрессионного анализа и моделей временных 
рядов произведён статистический анализ процессов развития бизнеса, а также оценена эффективность 
государственных мер, направленных на поддержку этого сектора. В статье также рассматриваются причины 
изменений в деятельности бизнес-субъектов и предложены рекомендации по их совершенствованию. Настоящее 
исследование имеет значительное теоретическое и практическое значение для усовершенствования стратегии 
развития малого предпринимательства и принятия научно обоснованных решений в государственной политике.

Ключевые слова: развитие предпринимательства, регрессионный анализ, временные ряды, государственная 
политика, бизнес-стратегии, инновационное предпринимательство.

K I R I S H
Biznes jarayonlarini modellashtirish modellashtirishning 20 ortiq usullari asosan regressiv modellardan 

foydalanib tahlil qilingan. O‘zbekistonda kichik biznes tomonidan ishlab chiqarilgan mahsulotlar hajmi 
va iqtisodiy o‘sish o‘rtasidagi aloqadorlikni empirik tekshirilgan va ularning tendensiyasi aniqlangan. 
Mamlakatimizda biznesni rivojlantirishga qaratilgan islohotlar kichik biznes va xususiy tadbirkorlik subyektlarini 
qo‘llab-quvvatlashga qaratilgan. Bu islohotlarning natijasi sifatida iqtisodiyotda faoliyat ko‘rsatayotgan kichik 
biznes subyektlari soni ortib bormoqda. Shu bilan birga, kichik biznes subyektlari tomonidan ishlab chiqarilgan 
mahsulotlar hajmi hamda ularning yalpi ichki mahsulotdagi ulushi ham yildan-yilga oshmoqda. Kichik biznes 
subyektlari iqtisodiyotning turli sohalarida faoliyat yuritishi bilan birga, ishlab chiqarish, xizmat ko‘rsatish 
va savdo sohalarida ham keng faoliyat olib boradi. Shu sababli, kichik biznes subyektlari tomonidan ishlab 
chiqarilgan mahsulotlar hajmi va iqtisodiy o‘sish o‘rtasidagi aloqadorlikni aniqlash, ularni modellashtirish va 
baholash dolzarb masalalardan biri hisoblanadi.

Tadbirkorlik faoliyatini rivojlantirish mamlakatning barqaror taraqqiyoti va aholi turmush darajasining 
oshishida muhim omil bo‘lib xizmat qiladi. Bugungi globallashuv davrida biznes jarayonlarini tahlil qilish va 
samaradorligini oshirish uchun zamonaviy statistik va ekonometrik yondashuvlarning ahamiyati ortib bormoqda. 
Davlatimiz tomonidan biznesni rivojlantirishga oid qator islohotlar amalga oshirilayotgan bo‘lsa-da, bu jarayonni 
ilmiy asosda baholash va amaliy tavsiyalar ishlab chiqish zarurati saqlanib qolmoqda.

Statistik baholash va ekonometrik usullari orqali biznes rivojlanish tendensiyalarini, mavjud muammolarni 
aniqlash hamda samarali strategiyalar ishlab chiqish imkoniyatlari kengayadi. Shu bilan birga, bu yo‘nalishda 
tadqiqotlar olib borish iqtisodiyotni diversifikatsiya qilish, investitsiyalarni jalb etish va yangi ish o‘rinlari 
yaratishda muhim ahamiyatga ega.

2024-yilning ma‘lumotlariga ko‘ra, O‘zbekistonda kichik va o‘rta biznes subyektlari soni 10 foizga 
oshgan1. Ushbu o‘sish sur‘ati iqtisodiyotning muhim tarkibiy qismlaridan biri sifatida biznes sohasining jadal 
rivojlanayotganligini ko‘rsatadi.

Mazkur tadqiqot O‘zbekiston Respublikasida biznes rivojlanishi jarayonlarini statistik baholash va 
ekonometrik modellashtirishning dolzarbligi, ahamiyati hamda zaruriyatini ilmiy-nazariy tahlil qilishga qaratilgan.

M A V Z U G A  O I D  A D A B I Y O T L A R  S H A R H I
Biznes rivojlanishi jarayonlarini statistik baholash va ekonometrik modellashtirish sohasida bir qator 

xalqaro va mahalliy olimlar tomonidan tadqiqotlar olib borilgan. Ularning izlanishlari ushbu yoʻnalishda ilmiy 
yondashuvlarni boyitishga katta hissa qoʻshgan.

G.Soros tomonidan chop etilgan “Economic Growth and Business Dynamics” (“Iqtisodiy oʻsish va biznes 
dinamikasi”) nomli tadqiqotda biznes rivojlanishining turli sohalariga taʼsir koʻrsatuvchi omillar statistik usulda 
baholangan. Tadqiqotda mikro va makro iqtisodiy omillar oʻrtasidagi o‘zaro bogʻliqlik ekonometrik modellarida 
tahlil qilinib, kichik biznesning oʻsishi iqtisodiy barqarorlikka ijobiy taʼsir koʻrsatishi isbotlangan2 .

Shuningdek, o‘zbekistonlik iqtisodchi olim Sh.Hasanovning “Oʻzbekistonda kichik biznesni rivojlantirish 
strategiyasi” nomli maqolasida mamlakatda tadbirkorlik subyektlarining soni va ularning iqtisodiyotdagi ulushi 
statistik maʼlumotlar asosida tahlil qilingan. Tadqiqot natijasida davlat tomonidan amalga oshirilgan islohotlarning 
biznesni rivojlantirishdagi muhim ijobiy o‘zgarishlarga olib kelgani taʼkidlangan3.

1	 www.stat.uz
2	 Soros, G. 2023. Cambridge University Press
3	 Hasanov Sh. Iqtisodiyot va innovatsiyalar jurnali, 2023

Bundan tashqari, iqtisodiyot va moliya bo‘yicha xalqaro ekspert L. Changning “Modern Econometric Models 
for SME Growth” (“Kichik va oʻrta biznes oʻsishi uchun zamonaviy ekonometrika modellari”) nomli tadqiqotida 
kichik biznesning moliyaviy koʻrsatkichlari tahlilida regression modellaridan foydalanish amaliyotini yoritgan. 
Tadqiqotda turli mamlakatlar misolida kichik va oʻrta biznesning moliyaviy qoʻllab-quvvatlash dasturlarining 
samaradorligi ekonometrika usullari yordamida sinovdan oʻtkazilgan4.

Mazkur adabiyotlar tahlili shuni koʻrsatadiki, biznes rivojlanishi jarayonlarini statistik baholash va 
modellashtirish nafaqat ilmiy tadqiqotlar uchun, balki real amaliyotda ham yuqori ahamiyat kasb etadi. So‘nggi 
yillarda eʼlon qilingan ilmiy ishlar ushbu yo‘nalishdagi yondashuvlarni takomillashtirishda muhim ahamiyatga 
ega bo‘lgan natijalarni taqdim etdi.

T A D Q I Q O T  M E T O D O L O G I YA S I
Mazkur tadqiqotda biznes rivojlanishi jarayonlarini chuqur tahlil qilish uchun statistik va ekonometrik 

usullardan foydalaniladi. Asosiy metodlar sifatida regression tahlil, vaqtli qatorlar tahlili, klasterlash va ko‘p 
o‘zgaruvchili (omilli) tahlil modellari qo‘llaniladi. Regression tahlil yordamida biznesning turli omillar bilan 
bog‘liqligini aniqlash va ularning ta’sir kuchini baholash mumkin. 

Vaqtli qatorlar tahlili biznes ko‘rsatkichlarining dinamik o‘zgarish tendensiyalarini aniqlashda qo‘llanilib, 
rivojlanish istiqbollarini bashorat qilish imkonini beradi.

Klasterlash usuli biznes subyektlarini o‘ziga xos xususiyatlariga ko‘ra guruhlash va ularning umumiy 
jihatlarini tahlil qilishda qo‘llanadi. Ko‘p o‘zgaruvchili tahlil modellari esa biznes muhitidagi murakkab jarayonlarni 
tizimli tahlil qilish va ular o‘rtasidagi bog‘liqlikni aniqlash uchun xizmat qiladi.

Mazkur metodlarning qo‘llanilishi nafaqat mavjud holatni baholash, balki keyingi rivojlanish jarayonlarini 
bashorat qilish, biznes strategiyalarini takomillashtirish hamda davlat siyosatini ilmiy asoslashga yordam beradi. 

Tadqiqot natijalari real statistik ma’lumotlar asosida shakllantiriladi va amaliy tavsiyalar ishlab chiqiladi.
Shuningdek, tadqiqotda O‘zbekiston Respublikasi hukumatining biznesni qo‘llab-quvvatlashga oid qaror va 

qonunlari hamda Statistika agentligi tomonidan taqdim etilgan so‘nggi yillarga oid rasmiy ma’lumotlardan keng 
foydalaniladi. Bu hujjatlar va ma’lumotlar tadqiqotning huquqiy va faktik asosini mustahkamlab, natijalarning 
ishonchliligini ta’minlaydi.

T A H L I L  V A  N A T I J A L A R
Bugungi kunda Oʻzbekiston Respublikasida biznesni rivojlantirishga alohida e’tibor qaratilmoqda. Ushbu 

yoʻnalishda amalga oshirilayotgan keng koʻlamli islohotlar, qabul qilinayotgan qarorlar va iqtisodiy rivojlanish 
dasturlari mamlakat iqtisodiyotining diversifikatsiya qilinishi va tadbirkorlik subyektlarining faoliyatini yanada 
rivojlantirishga qaratilgan.

Oʻzbekiston hukumati tomonidan tadbirkorlikni qoʻllab-quvvatlash maqsadida “2023–2025-yillarda kichik 
va oʻrta biznesni rivojlantirish dasturi” doirasida qator amaliy choralar koʻrilmoqda. Jumladan, soliq yuki 
pasaytirilib, kreditlarga oid imtiyozli dasturlar joriy etildi. Shuningdek, tadbirkorlar uchun “yagona darcha” tizimi 
orqali litsenziyalash va roʻyxatdan oʻtkazish jarayonlari soddalashtirildi. 2023-yil davomida kichik va oʻrta biznes 
subyektlariga ajratilgan kreditlar hajmi oʻtgan yilga nisbatan 15 foizga oshgani Statistika agentligi ma’lumotlarida 
aks etgan.

Bundan tashqari, tadbirkorlik subyektlari sonini koʻpaytirish hamda ularning barqarorligini ta’minlash 
uchun xorijiy investitsiyalarni jalb etish siyosati ham faollashtirilgan. 2023-yilda xalqaro biznes forumlari va 
ko‘rgazmalar tashkil qilinib, mahalliy tadbirkorlar uchun eksport bozorlariga chiqish imkoniyatlari kengaytirildi.

Hukumatning qoʻllab-quvvatlash mexanizmlari tadbirkorlikka yangi kirib kelayotgan subyektlar sonining 
ortishiga ham turtki bermoqda. Natijada 2023-yilda tadbirkorlik subyektlari roʻyxatidan o‘tgan yangi korxonalar 
soni 20 foizga oʻsdi. Ayniqsa, xizmat koʻrsatish va ishlab chiqarish sohalarida biznes subyektlari sonining keskin 
oshishi kuzatilmoqda.

Hududiy iqtisodiy dasturlar orqali tadbirkorlikni qoʻllab-quvvatlash maqsadida rivojlanayotgan viloyatlarda 
yangi biznes loyihalar uchun subsidiyalar ajratilib, infratuzilma imkoniyatlari kengaytirildi. “Yoshlar tadbirkorligi” 
va “Ayollar tadbirkorligi” kabi maxsus loyihalar esa aholi bandligini oshirishda va ijtimoiy tenglikni ta’minlashda 
ijobiy samara bermoqda.

Mazkur islohotlarning samaradorligi statistik tahlillar orqali tasdiqlanmoqda. Ekonometrik modellashtirish 
natijalari shuni koʻrsatmoqdaki, biznes subyektlariga qaratilgan imtiyozlar va qoʻllab-quvvatlash dasturlari kichik 
va oʻrta biznesning yalpi ichki mahsulotdagi ulushini oshirishi bilan birga, yangi ish oʻrinlari yaratilishiga ham 
ijobiy ta’sir koʻrsatmoqda. Shu bilan birga, tadbirkorlik muhitini rivojlantirish jarayonida yuzaga kelayotgan ayrim 
cheklov va toʻsiqlarni bartaraf etish boʻyicha yana qoʻshimcha chora-tadbirlar zarurligi aniqlanmoqda.

4	 Chang L. "Economic Research Journal", 2023

Shu bilan birga, amalga oshirilayotgan tadbirlardan olinayotgan natijalar kelgusida strategik qarorlar 
qabul qilish uchun muhim ma’lumot manbai hisoblanadi. Tahlillar shuni ko‘rsatadiki, biznes muhitining uzluksiz 
monitoringi va statistik modellashtirish biznes strategiyalarini takomillashtirishda asosiy omil hisoblanadi.

Tadbirkorlik faoliyati (kichik tadbirkorlik) – tadbirkorlik faoliyati subyektlari tomonidan qonun hujjatlariga 
muvofiq amalga oshiriladigan, oʻzi tavakkal qilib va oʻz mulkiy javobgarligi ostida daromad (foyda) olishga 
qaratilgan tashabbuskorlik faoliyatidir.

 Faoliyat yuritayotgan kichik korxona va mikrofirmalar 2024-yilning 1-aprel holatiga faoliyat yuritayotgan 
kichik korxona va mikrofirmalar soni 401,3 mingtani tashkil etdi. Kichik tadbirkorlik subyektlarining soni har 
1000 aholiga 13,4 birlikni tashkil qildi.

2024-yil 1-aprel holatiga faoliyat yuritayotgan kichik korxona va mikrofirmalar (fermer va dehqon 
xoʻjaliklarisiz) soni jami 401,278 tani, shundan yangi tashkil etilganlari 18,945 tani tashkil etdi.  2024-yilning 
1-aprel holatiga koʻra, Shu davrda hududlar boʻyicha faoliyat yuritayotgan kichik korxona va mikrofirmalarning 
eng koʻpi Toshkent shahrida 87,613 tani yoki jamiga nisbatan 21,8,% ni, Toshkent viloyatida 37,179 tani yoki 
jamiga nisbatan 9,2 % ni va Samarqand viloyatida 36,397 tani yoki 9,0 % ni tashkil etdi. 2024-yilning yanvar-
mart oylarida kichik tadbirkorlik subyektlarining soni har 1000 aholiga nisbatan hududlar boʻyicha eng yuqori 
koʻrsatkichi Toshkent shahrida 28,7 birlik, Navoiy viloyatida 20,4 birlik, Sirdaryo viloyatida 16,2 birlik, Buxoro 
viloyatida 15,6 birlik va Jizzax viloyatida 15,6 birlikni tashkil etgan (1-jadval).

1-jadval. Ro‘yxatga olingan va faoliyat ko‘rsatayotgan korxonalar va tashkilotlarning soni (2024-yil 1-aprel holatiga, 
ming birlikda) (Fermer va dehqon xo‘jaliklaridan tashqari)5.

Jadvaldagi ma’lumotlar O‘zbekiston hududida biznes subyektlarining ro‘yxatga olinishi va faoliyat yuritishi 
bo‘yicha hududlararo farqlarni ko‘rsatadi. 

Jadvalga ko‘ra, O‘zbekiston bo‘yicha umumiy ro‘yxatga olingan korxonalar soni 691 mingni tashkil etgan 
bo‘lsa, ulardan 483,1 ming tasi faoliyat yuritmoqda. Ushbu statistik ma’lumotlar shuni ko‘rsatadiki, ro‘yxatga 
olingan biznes subyektlarining qariyb 30% faoliyat yuritmayapti. Faoliyat ko‘rsatmayotgan subyektlarning 
yuqori foizi turli sabablar bilan izohlanishi mumkin:

Yuqori xarajatlar: Elektr energiyasi, ijaralar va soliq yukining oshishi korxonalarning faoliyatini 
murakkablashtirishi mumkin.

5	 Manba: https://www.stat.uz/uz/nashrlar-menu/risolalar

Yangi korxonalar: Ro‘yxatdan o‘tgan, biroq hali faoliyat boshlamagan yangi korxonalar mavjudligi.
Bozor talabi: Ayrim biznes yo‘nalishlariga bo‘lgan talab pasayishi.
Hududlar bo‘yicha korxona va tashkilotlarning sonida sezilarli farqlar mavjud:
Toshkent shahri. 137,5 ming korxona ro‘yxatga olingan bo‘lib, ulardan 100,3 ming tasi faoliyat yuritmoqda. 

Poytaxt iqtisodiy faolligi yuqori bo‘lgan hudud bo‘lib, ushbu ko‘rsatkichning yuqoriligi biznes infratuzilmasining 
rivojlanganligi, iste’molchilar bozori kengligi bilan izohlanadi. Ammo faoliyat yuritmayotgan 37 mingga yaqin 
subyekt mavjudligi biznesni boshqarishdagi risklarni kamaytirish uchun qo‘shimcha mexanizmlarga ehtiyoj 
borligini anglatadi.

Samarqand viloyati. 61,7 ming korxona ro‘yxatdan o‘tgan bo‘lib, 43,2 ming korxona faoliyat yuritmoqda. 
Samarqand viloyati iqtisodiy jihatdan yirik hududlardan biri bo‘lsa-da, ushbu farq mahalliy biznesni qo‘llab-
quvvatlash choralarini yanada kuchaytirish zaruriyatini ko‘rsatadi.

Surxondaryo va Sirdaryo viloyatlari. Ushbu hududlarda korxonalar soni nisbatan kam bo‘lib, 
Surxondaryoda 36,3 ming ro‘yxatga olingan korxonaning 24,3 mingi faoliyat yuritmoqda. Sirdaryoda esa faqat 
13,3 ming korxona faoliyat yuritmoqda. Ushbu hududlarda infratuzilma va iqtisodiy imkoniyatlarni rivojlantirish 
zarur.

Kichik biznes subyektlari mamlakat iqtisodiyotining asosiy qismini tashkil etadi. Masalan, Farg‘ona 
viloyatida faoliyat yuritayotgan korxonalarning 85 foizi kichik biznes subyektlari hisoblanadi. Bu ko‘rsatkich 
boshqa viloyatlarda ham yuqori. Biroq, ayrim hududlarda kichik biznes uchun davlat tomonidan moliyaviy 
qo‘llab-quvvatlash va subsidiyalarni ko‘paytirish talab etiladi.

Faoliyat ko‘rsatayotgan va ro‘yxatdan o‘tgan subyektlar o‘rtasidagi tafovutlarning asosiy sabablari:
Moliyaviy resurslarning yetishmasligi. Ayrim hududlarda tadbirkorlik faoliyatini boshlash uchun zarur 

moliyaviy mablag‘larning yetarli emasligi.
Tadbirkorlik muhitidagi to‘siqlar. Litsenziyalash jarayonining murakkabligi yoki mahalliy hokimiyat 

organlari bilan bog‘liq byurokratik muammolar.
Iqtisodiy muhit. Ayrim tarmoqlarda talabning pasayishi, iqtisodiy inqiroz yoki import-eksport cheklovlari 

biznesning barqaror faoliyatiga salbiy ta’sir ko‘rsatmoqda.
O‘zbekistonda ro‘yxatga olingan korxonalarning katta qismi kichik biznes subyektlari bo‘lsa-da, faoliyat 

yuritmayotgan subyektlar ulushi biznesni qo‘llab-quvvatlash tizimini yanada takomillashtirish zarurligini 
ko‘rsatmoqda. 

Xususan:
kreditlash va investitsiya dasturlarini mahalliy darajada kengaytirish;
soliq yukini kamaytirish va subsidiya dasturlarini kuchaytirish;
yangi bozorlarni izlab topish va eksport imkoniyatlarini kengaytirish uchun davlat ko‘magini kuchaytirish.
Mazkur statistik ko‘rsatkichlar va tahlillar hukumat qarorlarini samarali qabul qilish va biznes muhitini 

rivojlantirish bo‘yicha amaliy tavsiyalar ishlab chiqishga asos bo‘lib xizmat qiladi.
Iqtisodiy faoliyat turlari boʻyicha yangi tashkil etilgan kichik korxona va mikrofirmalar, jadvali 2023-yilning 

birinchi choragi bilan 2024-yilning birinchi choragini solishtirib, kichik korxona va mikrofirmalar sonidagi sezilarli 
o‘zgarishlarni ko‘rsatadi (2-jadval).

2-jadval. Iqtisodiy faoliyat turlari boʻyicha yangi tashkil etilgan kichik korxona va mikrofirmalar, birlikda.

Iqtisodiy faoliyat turlari boʻyicha yangi tashkil etilgan kichik korxona va mikrofirmalar, birlikda jadvali 
2023-yilning birinchi choragi bilan 2024-yilning birinchi choragini solshtirib, kichik korxona va mikrofirmalar 
sonidagi sezilarli o‘zgarishlarni ko‘rsatadi. Ushbu tahlil kichik biznes subyektlarining iqtisodiyot tarmoqlari 
bo‘yicha rivojlanish tendensiyalarini aniqlashga yordam beradi.

Jami yangi tashkil etilgan kichik korxonalar soni 2023-yilda 23 230 tani tashkil etgan bo‘lsa, 2024-yilda 
bu ko‘rsatkich 18 945 taga tushgan, ya’ni 4 285 birlikka kamaygan. Ushbu pasayish iqtisodiy sharoitlarning 
o‘zgarishi, davlat siyosati, biznes muhitidagi muammolar va talab darajasining pasayishi bilan bog‘liq bo‘lishi 
mumkin.

Qishloq, o‘rmon va baliqchilik xo‘jaligi. Ushbu tarmoqda yangi tashkil etilgan korxonalar soni 1 424 birlikka 
kamayib, 1 622 taga tushgan. Bu sezilarli pasayish resurslarga bo‘lgan narxlarning o‘sishi, suv tanqisligi yoki 
qishloq xo‘jaligi bozoridagi murakkab sharoitlar bilan izohlanishi mumkin.

Sanoat. Sanoat tarmog‘ida kichik korxonalar soni 419 birlikka kamayib, 3 567 tani tashkil qilgan. Sanoatdagi 
pasayish energiya resurslari, texnologik xarajatlarning oshishi yoki talabning qisqarishi bilan bog‘liq bo‘lishi 
mumkin.

Qurilish. Qurilish sohasida 310 birlikka pasayish kuzatilgan. 2023-yilda 1 290 ta yangi qurilish firmasi tashkil 
etilgan bo‘lsa, 2024-yilda bu ko‘rsatkich 980 taga kamaygan. Bunga qurilish materiallari narxining oshishi, 
turar-joy bozoridagi susayish va davlat investitsiyalarining kamayishi sabab bo‘lishi mumkin.

Savdo. Savdo sektori eng katta pasayishlarni ko‘rsatgan bo‘lib, 1 650 birlikka tushgan. Bu ko‘rsatkich ichki 
iste’mol darajasining pasayishi, raqobatning oshishi yoki ayrim tovarlarning import-eksportdagi cheklovlar bilan 
izohlanishi mumkin.

Tashish va saqlash. Ushbu tarmoqda kichik korxonalar soni 501 birlikka kamayib, 627 ta yangi korxona 
tashkil etilgan. Logistika xarajatlarining oshishi va tashish sohasida raqobatning kuchayishi bunday pasayishga 
sabab bo‘lishi mumkin.

Yashash va ovqatlanish bo‘yicha xizmatlar. Ushbu xizmat ko‘rsatish sohasida ijobiy o‘sish kuzatilgan – 147 
birlikka oshgan va 1 601 ta korxona tashkil etilgan. Bu sohadagi o‘sish turizm va mehmonxona xizmatlariga 
bo‘lgan talabning oshishi bilan bog‘liq bo‘lishi mumkin.

Axborot va aloqa. Axborot texnologiyalari va aloqa sohasida 12 birliklik o‘sish kuzatilgan. Ushbu sohadagi 
barqaror o‘sish raqamli xizmatlarga bo‘lgan talabning oshishi va davlat tomonidan raqamli iqtisodiyot 
loyihalarining qo‘llab-quvvatlanishi bilan bog‘liq.

Sog‘liqni saqlash va ijtimoiy xizmatlar. Bu tarmoqda 30 birliklik o‘sish kuzatilgan bo‘lib, yangi tashkil etilgan 
korxonalar soni 383 tani tashkil qilgan. Bu sog‘liqni saqlash sohasiga davlat va xususiy sektor tomonidan 
kiritilayotgan investitsiyalarning oshib borayotganligini ko‘rsatadi.

Boshqa faoliyat turlari. Boshqa faoliyat turlari bo‘yicha tashkil etilgan korxonalar soni 2 494 tadan 2 324 
taga kamaygan. Ushbu pasayish ayrim xizmatlar bozoridagi o‘zgarishlar va talabning pasayishi bilan izohlanadi.

O‘zgarishlaning asosiy sabablari sifatida quyidagilarni ko‘rsatish mumkin:
Makroiqtisodiy omillar, jumladan, inflyatsiya va global iqtisodiy sharoitlar.
Kredit resurslarining yetishmasligi va foiz stavkalarining yuqoriligi.
Logistika va infratuzilmadagi kamchiliklar.
Xomashyo narxlarining oshishi va energiya resurslaridagi o‘zgarishlar.
Yuqorida keltirib o‘tilgan sabablarni tahlil qilish va biznesni yanada rivojlanish uchun quyidagi vazifalarni 

amalga oshirish maqsadga muvofiq, deb hisoblaymiz:
kichik biznes subyektlari uchun qo‘shimcha moliyaviy yordam dasturlarini joriy etish;
soliq imtiyozlarini oshirish orqali yangi korxonalarni rag‘batlantirish;
infratuzilmani yaxshilash va logistika xarajatlarini kamaytirishga qaratilgan dasturlarni qo‘llab-quvvatlash;
innovatsion va axborot texnologiyalari sohasida tadbirkorlikni kengaytirishga qaratilgan grant dasturlarini 

kengaytirish.
Mazkur tahlil O‘zbekiston iqtisodiy rivojlanishida kichik biznes va mikrofirmalar muhim rol o‘ynashini hamda 

davlat tomonidan qo‘llab-quvvatlash choralari kuchaytirilishi zarurligini ko‘rsatadi.
2024-yilning yanvar-mart oylarida YaIM tarkibida kichik tadbirkorlik subyektlarining ulushi 42,7 % ni tashkil 

qildi (1-rasm).

1-rasm. Kichik tadbirkorlik subyektlarining YaIMdagi ulushi dinamikasi (2019–2024-yillarning yanvar-mart 
oylarida), % da.

O‘zbekiston iqtisodiyotida kichik tadbirkorlik subyektlarining yalpi ichki mahsulot (YaIM) tarkibidagi 
ulushi yillar davomida sezilarli o‘zgarishlarni boshdan kechirdi. 2019-yilda bu ko‘rsatkich 48% ni tashkil etgan 
bo‘lsa, 2024-yilga kelib 42,7% gacha kamaygan. Ushbu pasayish kichik biznesning iqtisodiyotdagi o‘rnini 
mustahkamlash uchun qo‘shimcha chora-tadbirlar zarurligini ko‘rsatadi.

2020-yilda kichik biznes ulushi 46,3% gacha pasaygan bo‘lib, bu COVID-19 pandemiyasi davridagi 
iqtisodiy cheklovlar va biznes faoliyatining susayishi bilan bog‘liq edi. 2021-yilda ulush biroz tiklanib, 46,7% 
ga yetgan bo‘lsa-da, 2022-yilda 44,8% ga tushgan. Bu davrda global ta’minot zanjiridagi uzilishlar va energiya 
narxlarining oshishi kichik tadbirkorlikka salbiy ta’sir ko‘rsatgan.

2023-yilda ko‘rsatkich yana 44% darajasida saqlanib qoldi, ammo 2024-yilda 42,7% gacha tushdi. Bu holat 
kichik biznesning YaIMdagi ulushi kamayib borayotganidan dalolat beradi. Pasayishning asosiy sabablaridan 
biri yirik sanoat loyihalariga ustuvorlik berilishi, iqtisodiy resurslarning yirik korxonalarga yo‘naltirilishi hamda 
raqobat sharoitlarining kuchayishidir.

Shuningdek, kichik tadbirkorlik sohasida moliyaviy resurslarning yetishmovchiligi, kreditlar foiz stavkasining 
yuqoriligi va infratuzilma masalalari ham rivojlanishga to‘sqinlik qilmoqda. Ayniqsa, pandemiyadan keyingi 
davrda turizm, savdo va xizmat ko‘rsatish kabi sohalarda kichik biznes uchun ko‘proq yo‘qotishlar kuzatilgan.

Ijobiy tomondan qaraganda, ayrim yillarda kichik tadbirkorlik faoliyatini qo‘llab-quvvatlash maqsadida 
davlat tomonidan imtiyozli dasturlar joriy etilganligi ulushni barqaror saqlashga yordam bergan. Biroq, kichik 
biznesning YaIMdagi ulushi pasayib borayotganligi ichki bozorda talabni oshirish, texnologik modernizatsiya 
qilish va eksport salohiyatini kuchaytirish bo‘yicha yangi strategik rejalar zarurligini ko‘rsatmoqda.

Hududlar kesimida kichik tadbirkorlik subyektlarining eng yuqori asosiy kapitalga kiritilgan investisiyalari 
hajmi Toshkent shahri (7,761,4 mlrd. soʻm), Buxoro (7,739,8 mlrd. soʻm), Toshkent (7,192,8 mlrd. soʻm), 
Namangan (6,717,8 mlrd. soʻm), Andijon (4,123,7 mlrd.soʻm), Qashqadaryo (3,986,3 mlrd.soʻm), Fargʻona 
(3,567,3 mlrd. soʻm) hamda Jizzax (3,433,9 mlrd. soʻm) viloyatlarida qayd etildi.

Xulosa qilib aytganda, kichik biznes subyektlarining iqtisodiyotdagi rolini oshirish uchun moliyaviy 
imtiyozlar, davlat buyurtmalarida ishtirokni kengaytirish va texnologik yangilanishlarni rag‘batlantirish choralari 
ko‘rilishi lozim. Bu nafaqat YaIM tarkibidagi ulushni ko‘tarishga, balki aholi bandligi va iqtisodiy barqarorlikni 
mustahkamlashga ham xizmat qiladi.

X U L O S A  V A  T A K L I F L A R
Mazkur tadqiqot natijalari O‘zbekiston Respublikasida biznes rivojlanishi jarayonlarini statistik baholash va 

ekonometrik modellashtirish orqali chuqur tahlil qilish zarurligini tasdiqlaydi. Tahlillar shuni ko‘rsatadiki, kichik 
va o‘rta biznes subyektlarining iqtisodiyotdagi ulushi yillar davomida sezilarli o‘zgarib, bir qancha tarmoqlarda 
qisqarish tendensiyasi kuzatilmoqda. Bu esa statistik baholash va ekonometrik modellashtirishni amalga 
oshirish orqali biznes rivojlanish jarayonlaridagi asosiy omillarni aniqlash, ularning iqtisodiy ta’sirini aniqlash va 
samarali strategiyalar ishlab chiqish uchun zarurdir.

Statistik baholash natijalari asosida iqtisodiyotning turli tarmoqlarida kichik biznesning dinamikasi va 
uning umumiy rivojlanishga ta’siri aniqlandi. Ekonometrika modellaridan foydalanish orqali biznes muhitidagi 
tendensiyalarni bashorat qilish va davlat siyosatini samarali yo‘naltirish imkoniyati yaratiladi. Ayniqsa, qishloq 
xo‘jaligi, savdo va sanoat sohalarida kichik biznes faoliyatining pasayish sabablarini aniqlash va ushbu 
yo‘nalishlarda o‘sishni rag‘batlantiruvchi chora-tadbirlar ishlab chiqish zarurligi ko‘zga tashlanmoqda.

Bizningcha, ushbu tadqiqot doirasida quyidagi takliflarni ilgari surish mumkin:
Statistik monitoring va modellash tizimini rivojlantirish. Biznes rivojlanishini kuzatish uchun muntazam 

statistik monitoring olib borish hamda regressiya va vaqtli qatorlari modellari asosida turli omillar ta’sirini 
baholash zarur.

Tahlil natijalaridan foydalanib davlat siyosatini optimallashtirish. Kichik biznesni qo‘llab-quvvatlash bo‘yicha 
qabul qilinayotgan qarorlar va dasturlarni statistik tahlillar orqali baholab, islohotlarning samaradorligini oshirish 
lozim.

Sektorlar kesimida chuqur tahlillar olib borish. Qurilish, savdo, logistika va xizmat ko‘rsatish kabi sohalarda 
kichik biznes subyektlarini qo‘llab-quvvatlash uchun maqsadli iqtisodiy dasturlarni takomillashtirish va omillarni 
bashorat qiluvchi ekonometrik modellarni qo‘llash.

Innovatsion tadbirkorlikni rag‘batlantirish. Texnologik yangilanish uchun grantlar va dasturlarni ko‘paytirish 
orqali kichik biznesning texnologik rivojlanishini ta’minlash va ularga bozor imkoniyatlarini kengaytirish.

Moliyaviy va infratuzilmaviy qo‘llab-quvvatlash. Kredit stavkalarini pasaytirish, subsidiyalarni oshirish va 
infratuzilmani rivojlantirish kichik biznes subyektlariga yanada barqaror faoliyat olib borish imkonini beradi.

Mazkur takliflar asosida statistik baholash va ekonometrik modellashtirish jarayonlarini kuchaytirish orqali 
kichik tadbirkorlikni rivojlantirish strategiyasi takomillashtiriladi. Bu iqtisodiyotning barqaror o‘sishini ta’minlash, 
yangi ish o‘rinlari yaratish va YaIMdagi kichik biznes ulushini oshirish uchun muhim ahamiyatga ega.

Klassifikasiyalash (guruhlash) obyektni biror – bir tomonini ifodalovchi ko‘rsatkichning qiymatlari 
asosida guruhlarga ajratish va ularga nom berishdan iborat. Bunday usulda miqdoriy ko‘rsatkichlardan sifat 
ko‘rsatkichlariga o‘tiladi, ya’ni obektni holati masalan, yomon, o‘rtacha, yaxshi klasslarga ajratiladi.

Buning uchun obyektni ifodalovchi ko‘rsatkichning qiymatlaridan tuzilgan variasion qator diskret statsionar 
qator bo‘ladimi yoki vaqtli qator bo‘ladimi ma’lumotlar uch oraliq: obyektni yomon, o‘rtacha, yaxshi holatlarini 
ifodalovchi oraliqlarga taqsimlanadi va ko‘rsatkichning o‘rtacha qiymati hisoblanadi. 

So‘ngra hisoblangan o‘rtacha qiymat qaysi oraliqda ekanligi aniqlanib, o‘rtacha qiymat tushgan oraliq 
o‘rtacha oraliq deb olinadi. Ko‘rsatkichning qiymati o‘rtacha oralig‘i(II guruh)ga tushgan  obyektlarning holati 
“o‘rtacha” (rangi sariq, shartli belgisi BB) deb olinadi. O‘rtacha oraliqdan keyingi oraliq(III guruh)ga tushgan 
obyektlarning holati ”yaxshi” (rangi yashil, shartli belgisi AA), o‘rtacha oraliqdan oldingi oraliq(I guruh)ga tushgan 
ob’ktlarning holati “yomon” (rangi pushti, belgisi CC) deb olinadi (ranglarga shartli belgilarni kiritilishining sababi, 
natija qog‘ozga chiqarilganda ranglarni ajratib olish uchun).

Yana shunday holatlar ham bo‘lishi mumkin, ko‘rsatkichning o‘rtacha qiymati I yoki III guruhga tushishi 
mumkin. Bunday holatlarda, ya’ni o‘rtacha I guruhga tushganda ko‘rsatkichining qiymati o‘rtachadan kichik 
bo‘lgan obyektlar holati “juda yomon”(rangi qizil, shartli belgisi DD), shu guruhning o‘zida ko‘rsatkichining 
qiymati o‘rtachaga teng va undan katta bo‘lgan obyektlar holati “yomon”, II guruhga tushgan obyektlar holati 
“o‘rtacha” va III guruhga tushgan obyektlar holati “yaxshi” deb baholanadi. Ko‘rsatkichning o‘rtacha qiymati 
III guruhga tushganda ko‘rsatkichining qiymati o‘rtachadan katta bo‘lgan obyektlar holati “juda yaxshi” (rangi 
ko‘k, shartli belgisi EE) shu guruhning o‘zida ko‘rsatkichning qiymati o‘rtachaga teng va undan kichik bo‘lgan 
obyektlar holati “yaxshi”, II guruhga tushgan obyektlar holati “o‘rtacha” va I guruhga tushgan obyektlar holati 
“yomon” deb baholanadi.

Shu tariqa obyektlar o‘rganilayotgan ko‘rsatkichning sifat tomoni bo‘yicha klassifikasiya qilinadi. 
Klassifikasiyalash natijalari birinchidan obyektning, o‘rganilayotgan ko‘rsatkich bo‘yicha holatini vaqt bo‘yicha 
o‘zgarishini ko‘rsatsa, ikkinchi tomondan boshqa obyektlar holati bilan taqqoslash imkonini beradi.

O‘zbekiston respublikasi YaIMda va viloyatlar YaHMda biznesning ulushi ko‘rsatkichi ma’lumotlari bo‘yicha 
klassifikasiyalashni amalga oshirish uchun dasturlashning “Python” tilida “KLASSIFIKATOR BIZNES” deb 
nomlangan paket dasturi yaratildi. Paket dastur ikkita qismdan iborat: birinchisi KLASSIFIKATOR BIZNES 
dasturi, ikkinchisi  EXCEL fayldagi ma’lumotlar – hududlar YaHMda biznesni ulushining yillar bo‘yicha qiymatlari 
(foizlarda). 

Natijani tahlil qilinadigan bo‘lsak, O‘zbekiston respublikasi bo‘yicha YaIMda biznesning ulushi (foiz hisobida) 
2013-yildan 2018-yilgacha “o‘rtacha” darajada bo‘lib, 2019–2021-yillarda esa “yomon” holatga tushib qolgan, 
2022-yilga kelib yana “o‘rtacha” darajaga ko‘tarilgan. Buxoro, Jizzax, Namangan, Samarqand, Surxondaryo, 
Sirdaryo va Xorazm viloyatlari o‘rganilgan 2013–2022-yillar davomida “yaxshi” darajada, Navoiy viloyati esa 
aksincha shu yillar davomida “yomon”  holatda bo‘lgan, Toshkent viloyati doimo “o‘rtacha” darajada, Toshkent 
shahri 2018-yilgacha  “o‘rtacha” darajada bo‘lib, 2022-yilga kelib “yomon” holatga tushib qolgan va x.k (2-rasm).

2-rasm. Respublika (Viloyatlar) YaIM(YaHM) da biznesni ulshi bo‘yicha 2013–2022-yil ma’lumotlari asosida 
Respublika va viloyatlarning 10 yil davomidagi holatini klassifikasiyalash natijalari.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T2025-yil, aprel.  № 4-son.

https://yashil-iqtisodiyot-taraqqiyot.uz 51

Olingan natijalar obyektlarni bunday holatlarda bo‘lish sabablarini aniqlash, rivojlantirishning optimal 
variantlarini ishlab chiqishda asos bo‘lib hizmat qiladi hamda iqtisodiy obyektlar holatining monitoringini olib 
borish imkonini yaratadi.

Viloyatlarda YaHMda biznesning ulushining bunday holatda bo‘lishining sabablari va unga ta’sir etuvchi 
omillarning tahlili navbatdagi tadqiqotlarimiz natijalarini chop etish orqali yoritib beriladi.

